
Komiteti u hap nga këshilltari pranë Minisrtrit të Shtetit për Administratën Publike dhe Antikorrupsionin e Znj Mona Xhexhaj , njëherësh përgjegjës për udhëheqjen e procesit të bashkë-krijimit dhe hartimit të Planit Kombëtar OGP, e cila  përshëndeti pjesëmarrësit dhe i falenderoi për praninë në mbledhjen e Komitetit Shumëpalësh për Qeverisjen e Hapur. Ajo theksoi se procesi i bashkëkrijimit të Planit të ri të Veprimit 2026–2030 përbën një proces shumë të rëndësishëm, me një përbërje si nga anëtarët nga instituconet kyç të Komitetit,  përfaqësues të organizatave të shoqërisë civile, si dhe pikat e kontaktit nga grupet e punës që po udhëheqin fazën e parë të procesit.. Në vijim, ajo falenderoi ministren për pjesëmarrjen, bashkëkryetarin z. Thano dhe zëvendësministrat e pranishëm në këtë komitet, duke ia kaluar më pas fjalën ministres për fjalën e saj përshëndetëse.
Ministrja Pirdeni në cilësinë e Koordinatores Kombëtare për OGP,  përshëndeti të gjithë pjesëmarrësit dhe i uroi mirëseardhjen në takimin e Komitetit Shqiptar për Qeverisjen e Hapur. Ajo theksoi se ky takim përfaqëson një moment të rëndësishëm për të vendosur disa piketa mbi çështjet kryesore që do të diskutohen, me fokus të veçantë në racionalizimin e punës së përbashkët për finalizimin e një prej detyrave kryesore të këtij viti: hartimin e Planit të ri të Veprimit. Ajo rikujtoi se në takimin e mëparshëm ishte diskutuar nevoja për një plan të ri veprimi dhe se ishte arritur dakordësi me komitetin dhe strukturat e OGP-së për të ndërtuar një plan të fazuar të angazhimit të përbashkët për hartimin e tij.
Në vijim, ministrja theksoi se hartimi i planit të ri do të udhëhiqet nga një parim i rëndësishëm: shumica e fushave ku operon administrata publike tashmë mbështeten në strategji dhe plane veprimi në fuqi, të cilat janë pjesë e punës së përditshme dhe në masën më të madhe burojnë nga detyrimet që Shqipëria ka në kuadër të procesit të integrimit evropian dhe negociatave me Bashkimin Evropian. Për këtë arsye, ajo nënvizoi se këto procese duhet të harmonizohen dhe të krijojnë sinergji me procesin e OGP-së. 
Z. Thano, në cilësinë e bashkëdrejtuesit të Komitetit Shumëpalësh,  përshëndeti pjesmarrësit në Komitet, duke theksuar rëndësinë e këtij momenti për vetë komitetin dhe për partneritetin për qeverisje të hapur. Ai u ndal në veçanti tek angazhimi i aktorëve të shoqërisë civile në Komitetin Shumëpalësh  për Qeverisjen e Hapur, duke rikujtuar se përfaqësuesit e shoqërisë civile janë pjesë e këtij komiteti që prej vitit 2025, të zgjedhur nga Këshilli Kombëtar i Shoqërisë Civile. Ai theksoi se përfaqësuesit e shoqërisë civile në këtë tryezë synojnë që komiteti të jetë një hapësirë ku shoqëria civile jo vetëm të shprehë qëndrimet e saj, por edhe të kontribuojë drejtpërdrejt në angazhimet që do të ndërmerren në kuadër të planit të ri. Në këtë drejtim, ai nënvizoi rëndësinë që angazhimet e planit të ri të jenë të fokusuara, thelbësore, të matshme dhe të orientuara drejt ndryshimeve të qëndrueshme, duke marrë në konsideratë edhe vlerësimet e bëra për planin e mëparshëm të veprimit. Ai përmendi gjithashtu përfaqësuesit e organizatave të shoqërisë civile që janë pjesë e komitetit, si znj. Fabiola Laço Egro, z. Indrit Seferi, znj. Ermelinda Mahmutaj dhe z. Ergys Gezka,  duke theksuar se kjo platformë shërben për ndërtimin e një dialogu të strukturuar ndërmjet shoqërisë civile dhe qeverisë. Në përmbyllje, ai theksoi se shoqëria civile nuk duhet të jetë vetëm vëzhguese e proceseve, por edhe një aktore aktive në zbatimin e tyre.

Në vijim, Ministrja Pirdeni falenderoi z. Thano për ndërhyrjen dhe për theksimin e rolit të rëndësishëm të shoqërisë civile si pjesë integrale e këtij komiteti. Ajo propozoi vijimin e diskutimit me procesin tashmë të nisur për hartimin e Planit të Veprimit 2026–2030. Sipas saj, ndryshe nga planet e mëparshme, ky plan është konceptuar me një horizont kohor deri në vitin 2030, duke marrë në konsideratë faktin se shumica e dokumenteve strategjike në Shqipëri ndjekin të njëjtin afat kohor. Ministrja theksoi gjithashtu se qëllimi është që angazhimet e përcaktuara në strategjitë ekzistuese të strukturohen dhe të integrohen në kuadër të këtij plani, duke përfshirë edhe iniciativa të reja që mund të japin një dimension të ri bashkëpunimit ndërmjet qeverisë dhe shoqërisë civile, si në fazën e hartimit ashtu edhe në atë të zbatimit. Ajo rikujtoi se plani i mëparshëm, i cili përfundoi vitin e kaluar, kishte një fokus të rëndësishëm në masa ndërgjegjësuese dhe iniciativa informuese, përfshirë bashkëpunime me organizata të shoqërisë civile për çështje të tilla si ndërgjegjësimi kundër korrupsionit, veçanërisht në mesin e të rinjve.

Për periudhën e re, sipas saj, synohet një fokus më i qartë tek çështjet me rëndësi thelbësore që kërkojnë bashkëpunim të drejtpërdrejtë me shoqërinë civile. Ajo u shpreh gjithashtu se gjatë periudhës nga janari deri në momentin e takimit janë zhvilluar një sërë aktivitetesh dhe trajnimesh me pjesëmarrjen e anëtarëve të komitetit dhe organizatave të shoqërisë civile, me qëllim forcimin e njohurive mbi procesin e bashkëkrijimit dhe mënyrën e avancimit të tij.

Në fund të ndërhyrjes së saj, ministrja theksoi se për sa i përket periudhës kohore  të procesit të hartimit të planit, do të ishte e përshtatshme që një prezantim i shkurtër mbi mënyrën se si është konceptuar rrugëtimi i dokumentit deri në qershor , për të cilën i dha fjalën Znj. Mona Xhexhaj,  për të prezantuar kalendarin e procesit të bashkëkrijimit për planin e ri të veprimit 2026-2030 .

Znj. Xhexhaj në vijim të fjalës së ministres, shpjegoi se pas mbledhjes së Komitetit Shumëpalësh të zhvilluar në dhjetor 2025 ishte identifikuar nga vetë institucionet nevoja për të rritur kapacitetet e stafeve, si dhe për të siguruar një përfshirje më të qëndrueshme të organizatave të shoqërisë civile dhe aktorëve të tjerë. Në këtë kuadër, u vendos organizimi i tre serive trajnimesh, të realizuara në bashkëpunim me Sekretariatin Teknik pranë Kryeministrisë dhe me mbështetjen e skuadrës së OGP Europe, të cilët drejtuan dhe udhëhoqën këto trajnime. Ajo falënderoi institucionet që kontribuan në këtë proces dhe theksoi se një pjesë e mirë e pjesëmarrësve në mbledhje kishin marrë pjesë edhe në këto trajnime.

Ajo nënvizoi se bashkë-krijimi nuk duhet të shihet si një proces i kufizuar vetëm në fazën e hartimit të planit të veprimit, por si një proces i vazhdueshëm që duhet të shoqërojë edhe fazën e zbatimit dhe atë të monitorimit. Në këtë mënyrë, organizatat e shoqërisë civile do të mbeten aktorë të përfshirë në mënyrë të vazhdueshme në të gjitha angazhimet që institucionet ndërmarrin në kuadër të OGP-së. Më tej, ajo shpjegoi se sipas planifikimit të bërë me grupet e punës dhe me pikat e kontaktit të institucioneve, periudha nga muaji shkurt deri në mars do t’i dedikohet zhvillimit të takimeve konsultuese dhe informuese me organizatat e shoqërisë civile. Në këtë drejtim, ajo përmendi se Ministria e Drejtësisë dhe DPAK kanë nisur tashmë punën përmes sesioneve informuese dhe konsultuese, si dhe përmes shpërndarjes së pyetësorëve dhe anketave për të mbledhur ide dhe propozime për angazhime të reja. Paralelisht, institucionet kanë zhvilluar edhe konsultime të brendshme dhe fokus-grupe për të identifikuar prioritetet dhe angazhimet kryesore që mund të përfshihen në planin e ri.

Ajo theksoi se është e rëndësishme që procesi të përfshijë jo vetëm angazhimet institucionale, por edhe iniciativa që vijnë nga vetë organizatat e shoqërisë civile, veçanërisht ato që punojnë në terren dhe janë më pranë nevojave të qytetarëve dhe komuniteteve.

Në vijim, Znj.Xhexhaj bëri të ditur se synohet që gjatë muajit prill të përgatitet një draft i parë i planit të veprimit. Ajo theksoi se kjo është një qasje relativisht ambicioze, por e realizueshme duke pasur parasysh punën e nisur më herët me grupet e punës. Ajo shprehu gjithashtu mirënjohjen për stafet dhe grupet e mëparshme të punës që kanë mbështetur procesin edhe në të kaluarën, duke theksuar rëndësinë e përfitimit nga përvoja dhe praktikat e mëparshme.

Sipas planifikimit të paraqitur, në fillim të muajit maj pritet të zhvillohet një tjetër mbledhje e Komitetit, në të cilën do të diskutohet drafti i parë i Planit Kombëtar të Veprimit së bashku me angazhimet e propozuara nga institucionet. Ndërkohë, gjatë muajit qershor synohet finalizimi i dokumentit dhe publikimi i tij për konsultim publik përmes platformës së konsultimit elektronik, me qëllim marrjen e komenteve dhe sugjerimeve edhe nga grupe të tjera interesi dhe shoqërisë civile. Ajo theksoi gjithashtu se dokumenti do të konsultohet edhe me strukturat e OGP-së Europe për të siguruar që procesi dhe përmbajtja e planit të jenë në përputhje me standardet dhe kërkesat e partneritetit. Në përmbyllje, Znj.Xhexhaj sqaroi se objektivi është që plani të miratohet në muajin qershor dhe më pas, në korrik, të nisë puna për zbatimin e tij përmes kalendarit kombëtar të aktiviteteve.

Në vijim, Ministrja Pirdeni falenderoi Znj.Xhexhaj  për prezantimin dhe theksoi se shumica e të pranishmëve janë tashmë të angazhuar në këtë proces. Ajo ftoi pjesëmarrësit të ndanin komentet, sugjerimet ose shqetësimet e tyre lidhur me mënyrën se si është konceptuar procesi, në mënyrë që çdo vështirësi e mundshme të identifikohet dhe të adresohet paraprakisht për të respektuar afatet kohore të planifikuara. 

Z. Thano, në ndërhyrjen e tij, theksoi rëndësinë e respektimit të rregullores së funksionimit të komitetit, e cila përcakton qartë rolet dhe mënyrën e mbledhjes së tij. Ai rikujtoi se komiteti mblidhet rregullisht të paktën 3 herë në vit por në raste kur procesi i hartimit të planit të veprimit është në zhvillim, mbledhjet mund të zhvillohen edhe më shpesh. Sipas tij, një tjetër element i rëndësishëm është ruajtja e vazhdimësisë së aktorëve të përfshirë në proces, në mënyrë që përfaqësuesit që janë pjesë e komitetit të mbeten aktivë gjatë gjithë procesit të bashkëkrijimit.Ai ngriti gjithashtu çështjen e komunikimit, duke theksuar se në disa raste janë hasur vështirësi në marrjen e njoftimeve për takimet online që zhvillohen në kuadër të procesit. Në këtë drejtim, ai sugjeroi që komunikimi të bëhet më i strukturuar dhe më gjithëpërfshirës për të gjitha organizatat e shoqërisë civile, duke theksuar rëndësinë e një komunikimi më të vazhdueshëm dhe më efektiv nga Sekretariati Teknik.

Gjithashtu, ai propozoi që në një nga mbledhjet e ardhshme të Këshillit Kombëtar të Shoqërisë Civile të ftohen përfaqësuesit e procesit të OGP-së për të diskutuar më gjerësisht mbi këtë proces dhe për të rritur përfshirjen e aktorëve të shoqërisë civile.

Në përgjigje të këtyre komenteve, Ministrja Pirdeni theksoi se është e rëndësishme që çdo problematikë që lidhet me komunikimin të adresohet në kohë, në mënyrë që të gjithë aktorët të jenë të informuar dhe të përfshirë në mënyrë të barabartë. Ajo vuri në dukje gjithashtu se disa institucione kanë qenë më proaktive në këtë proces, për shkak se kanë përvojë të mëparshme me procese të ngjashme të bashkëkrijimit të politikave.

Ministrja theksoi se arsyeja pse procesi është konceptuar me një afat relativisht të ngushtë kohor lidhet me faktin se nuk bëhet fjalë për një proces që nis nga e para, por për një proces që ndërtohet mbi strategji dhe iniciativa ekzistuese. Sipas saj, duke qenë se puna për këtë proces ka nisur që në dhjetor të vitit 2025, ekziston një bazë e mjaftueshme për të ecur përpara në mënyrë rigoroze dhe për të respektuar afatin e synuar të finalizimit deri më 30 qershor për të cilin kemi njoftuar dhe OGP EuropeAjo theksoi gjithashtu se, në rast se gjatë procesit shfaqen vështirësi apo çështje që kërkojnë ndërhyrje, jemi të gatshëm të ndërhyjnë për të lehtësuar procesin së bashku me Departamentin përkatës në Kryeministri. 
Në vijim,fjalën e merr  znj. Ermelinda Mahmutaj, përfaqësuese e Shoqatës Eden,  kërkoi më shumë informacion mbi mënyrën se si do të organizohen sesionet informuese dhe bashkëkrijuese me organizatat e shoqërisë civile, duke pyetur nëse këto takime do të organizohen sipas sektorëve dhe ministrive përkatëse apo në mënyrë më të centralizuar nga vetë komiteti.

Në përgjigje të kësaj pyetjeje, Ministrja Pirdeni sqaroi se procesi i bashkëkrijimit do të zhvillohet kryesisht në nivel sektorial, pranë ministrive dhe institucioneve përgjegjëse për politikat përkatëse. Sipas saj, bashkëpunimi do të zhvillohet ndërmjet strukturave përkatëse të ministrive dhe organizatave të shoqërisë civile që janë aktive në fushat përkatëse të politikave, duke dhënë shëmbuj konkret . Gjithashtu ministrja theksoi se jemi të informuar për cdo aktivitet që ministritë zhvillojnë dhe ndërkohë të gjitha aktivitetet dhe informacionet publikohen edhe në faqen zyrtare të OGP-së. Me të drejtë cdo organizatë e shoqërisë civile do të dojë të angazhohet në fushën ku ajo ushtron aktivitetin e saj  Në vijim, znj. Mahmutaj kërkoi gjithashtu që organizatat e shoqërisë civile të kenë akses në listën e personave të kontaktit në secilin institucion për të mundësuar një komunikim më proaktiv.

Në përgjigje të kësaj kërkese, Ministrja Pirdeni bëri të ditur se pas përfundimit të takimit do të dërgohet një email me listën e plotë të pikave të kontaktit për secilën ministri dhe institucion përgjegjës. Ajo shtoi se tashmë janë identifikuar të gjitha pikat e kontaktit nga ministritë dhe institucionet përkatëse dhe se kjo do të ndihmojë në lehtësimin e komunikimit dhe koordinimit gjatë procesit të bashkëkrijimit të planit. Gjithashtu, ajo theksoi rëndësinë e përditësimit të listës së organizatave të shoqërisë civile aktive në fusha të ndryshme, në mënyrë që konsultimet të jenë sa më të targetuara dhe efikase, duke ia drejtuar këtë thirrje sërish AMSHC-së, në mënyrë që të gjithë të jenë në dijeni të atyre organizatave të cilat janë aktive në fusha të caktuara, duke dhënë dhe shembullin e organizatave me të cilat bashkëpunojnë në fushën e antikorrupsionit.Gjithashtu kur bëhen konsultime publike zakonisht ftohen po këto organizata të shoqërisë civile, për faktin se duhet të jemi relevant në çdo takim të organizuar, për të mos humbur kohë. Kjo do të ndihmojë dhe ministritë për të identifikuar shoqatat e fushës së saj, por ndërkohë dhe organizatat e shoqërisë civile për të ditur pikat e kontaktit.
Në vijim fjalën e merr Z.Thano për një ndërhyrje lidhur me Open Data dhe aksesin që  organizatat e shoqërisë civile duhet të kenë kundrejt institucioneve publike dhe anasjelltas, dhe se ekziston një ligj i cili thekson se duhet të ketë një regjistër elektronik  të organizatave të shoqërisë civile, por ekziston një problematikë e mbartur e cila lidhet me sistemin e tatim taksave, duke mbetur një çështje sensitive e cila mund të përkthehet në një angazhim shumë të mirë në planin e ri të OGP  duke qenë se është një çështje problematike dhe e pazgjidhur ende, duke afruar shoqërinë civile në ato sektorë ku nuk ka dije dhe akses të qartë tashmë.
Ministrja Pirdeni, në përgjigje të kësaj ndërhyrjeje, sqaroi se përsa i përket regjistrit elektronik të organizatave të shoqërisë civile, institucioni përgjegjës për këtë proces është Agjencia e Mbikqyrjes së Shoqërisë Civile për ta bërë këtë regjistër, procesi është në vijim prej kohësh dhe ndodhet pranë finalizimit. Ajo sugjeroi që të jepej një përditësim më konkret nga përfaqësuesit e agjencisë përgjegjëse.

Z. Erion Banushi, Përfaqësuesi i Agjencisë për Mbikëqyrjen e Shoqërisë Civile sqaroi se, sipas informacionit të marrë nga drejtoria përkatëse e teknologjisë së informacionit, regjistri elektronik është teknikisht i përfunduar dhe aktualisht ndodhet në fazë testimi. Ai shprehu pritshmërinë që në një të ardhme të afërt regjistrit ë bëhet i aksesueshëm për publikun, duke i shërbyer jo vetëm vetë agjencisë, por edhe institucioneve të tjera për të kuptuar më qartë cilat organizata janë aktive dhe në cilat fusha ushtrojnë veprimtarinë e tyre.

Në vijim, Ministrja Pirdeni theksoi se funksionalizimi i këtij regjistri është i rëndësishëm e dhe për faktin se një pjesë e konsiderueshme e organizatave të regjistruara ndër vite nuk janë më aktive në praktikë. Ajo nënvizoi se numri real i organizatave aktive është më i vogël sesa numri i përgjithshëm i regjistruar në sistem, çka kërkon një filtrim dhe përditësim më të saktë të të dhënave. Sipas saj, procesi i hartimit të planit të ri të veprimit duhet të fokusohet edhe në korrigjimin e mangësive të konstatuara gjatë zbatimit të planit të mëparshëm. Në këtë kuadër, ajo kërkoi që të ndaheshin me pjesëmarrësit disa nga mangësitë kryesore të evidentuara në raportet e vlerësimit, me qëllim që të shërbejnë si mësime të nxjerra për procesin e ri.

Znj. Mona Xhexhaj, u shpreh lidhur me problematikën e mungesës së një regjistri të plotë, dhe se për të kapërcyer këtë vështirësi në mënyrë praktike, Sekretariati ka bashkëpunuar me institucionet për të identifikuar organizatat që ato bashkëpunojnë. Gjithashtu praktika më të mira nga vende evropiane kanë treguar se jo vetëm udhëheqja pritet nga Ministritë por mund tëiniciohet dhe nga rradhët e shoqërisë civile dhe ky është një propozim. Lidhur me mësimet e nxjera mos përfshirja e organizatave që në hallkat e para të bashkëkrijimit, ka qënë një mësim nga dokumenti i vetëvlerësimit duke patur një angazhim të vazhdueshëm dhe sistematik të organizatave. Nevoja për të angazhuar nivelin vendor dhe organizatat përgjegjëse locale gjithashtu ka qënë një mësim i nxjerrë nga plani I mëparshëm. Në vijim të kërkesës së Znj. Mahmutaj, theksoi se në Web-in e OGP të Shqipërisë do të publikohen të gjitha pikat e kontaktit dhe kalendari i procesit të bashkëkrijimit

Një element tjetër i rëndësishëm që doli nga raportet e vlerësimit: nevoja për një koordinim më të mirë brenda vetë institucioneve. Ajo sqaroi se angazhimet që propozohen në kuadër të planit të veprimit duhet të diskutohen fillimisht në nivel të brendshëm, mes pikave të kontaktit, drejtorive përgjegjëse dhe niveleve politike, në mënyrë që ato të jenë të koordinuara, realiste dhe të dakordësuara institucionalisht. Një problematikë tjetër e evidentuar prej raportit të IRM ishte prirja për të sjellë angazhime shumë të përgjithshme, të cilat nuk kanë indikatorë të matshëm. Ajo theksoi se raportet e monitorimit, përfshirë edhe raportin e pavarur të IRM-së, kanë evidentuar qartë nevojën që angazhimet të kenë indikatorë të matshëm dhe evidenca të dokumentuara. Sipas saj, shpesh puna është kryer në praktikë, por mungesa e dokumentimit dhe evidencave të publikuara nga vetë institucionet që udhëheqin angazhimet përktaëse ka bërë që kjo të mos vlerësohet siç duhet në raportet e monitorimit. Për këtë arsye, ajo kërkoi që institucionet të njoftojnë Sekretariatin për çdo aktivitet, takim, pyetësor apo process konsultimi, në mënyrë që të mundësohet publikimi dhe dokumentimi i tyre edhe në faqen e OGP Albania.

Ajo nënvizoi se për çdo angazhim duhen bërë vazhdimisht tre pyetje thelbësore: nëse është I matshëm, nëse ka evidenca të mjaftueshme për të provuar realizimin e tij, nëse ka lentet e qeverisjes së hapur dhe nëse sjell një element të ri apo një vlerë të shtuar krahasuar me angazhimet ekzistuese. Gjithashtu, ajo kujtoi se vlerësimi i planit nuk do të bëhet vetëm në fund të periudhës katër vjeçare, por edhe përmes vlerësimeve të ndërmjetme.Këto ishin mësimet e nxjerra nga raporti i IRM-së por edhe nga raporti I Vetëvlerësimit.

Ministrja Pirdeni e falënderoi Znj.Xhexhaj për këtë paraqitje të detajuar dhe pyeti nëse kishte komente apo çështje të tjera që duheshin diskutuar nga të pranishmit.

Znj.Ermelinda Mahmutaj sugjeroi që Komiteti të japë disa udhëzime më të unifikuara për përmbajtjen e angazhimeve, në mënyrë që të gjitha ministritë dhe grupet e punës të kenë një qasje më të përbashkët. Ajo propozoi që angazhimet e planit të ri të përputhen më qartë me detyrimet dhe piketat që Shqipëria ka në kuadër të procesit të integrimit evropian, në mënyrë që si institucionet, ashtu edhe shoqëria civile, të kontribuojnë në mënyrë më të drejt për drejtë në përmbushjen e këtyre objektivave.
Në përgjigje, Ministrja Pirdeni theksoi se kjo logjikë është tashmë pjesë e qasjes së ndjekur nga Ministritë, sic është rasti i Ministisë së Mjedisit, e cila ka ngritur një dialog me shoqërinë civile në kuadër të detyrimeve që lidhen me integrimin evropian dhe me përmbushjen e piketave të kapitujve të negociatave. Ajo sqaroi se një pjesë e madhe e fushave ku do të fokusohet plani i ri janë të lidhura ngushtësisht me këto detyrime dhe se kabineti i saj, së bashku me strukturat përkatëse në Departamentin e Mirëqeverisjes në Kryeministri, janë të gatshëm të ofrojnë mbështetje dhe koordinim më të mirë duke qene se ky është një proces i vazhdueshëm.
 Znj. Fabiola Egro përfaqësuese e Shoqatës "Today for the future" në ndërhyrjen e saj, theksoi se si përfaqësuese e shoqërisë civile është zgjedhur në vitin 2025 dhe  nuk kanë pasur njohuri të mjaftueshme mbi OGP-në në momentin e përfshirjes së tyre dhe se informimi dhe ndërgjegjësimi mbi rëndësinë e këtij mekanizmi ka ardhur gradualisht. Në këtë kuadër, ajo falenderoi edhe për mbështetjen dhe konsultimet informuese që janë ofruar nga përfaqësues të përfshirë më herët në proces.

Ajo nënvizoi se bashkëpunimi duhet të jetë më i ngushtë dhe më i strukturuar, veçanërisht në drejtim të njoftimit në kohë për trajnimet, takimet dhe aktivitetet e tjera. Sipas saj, fakti që disa aktivitete janë njoftuar me afate shumë të shkurtra ka krijuar vështirësi për përfaqësuesit e shoqërisë civile, të cilët e kryejnë këtë angazhim mbi baza vullnetare dhe paralelisht me detyrimet e tyre të përditshme profesionale. Ajo solli si shembull edhe rastet kur ndryshimet në datat e trajnimeve kanë bërë që disa pjesëmarrës të mos arrijnë të ndjekin aktivitetet e planifikuara.

Znj. Egro theksoi gjithashtu nevojën që, përpara se të hartohet plani i ri, të reflektohet më thellë mbi raportin e IRM-së dhe mbi mësimet e nxjerra nga zbatimi i planit 2023–2025. Sipas saj, ndonëse ka pasur arritje, si përmirësimi i dialogut ndërmjet institucioneve dhe shoqërisë civile dhe avancimi i disa mekanizmave të transparencës, në praktikë ende mbetet shumë për të bërë sa i takon përfshirjes reale të qytetarëve dhe të organizatave të shoqërisë civile në proceset vendimmarrëse.

Ajo vuri në dukje se raporti evidenton se, ndonëse plani i mëparshëm është hartuar përmes një forumi shumëpalësh formal, përfshirja reale e shoqërisë civile ka qenë ende e kufizuar në disa raste. Sipas saj, një zhvillim pozitiv i periudhës së fundit është zgjerimi i përfaqësimit të shoqërisë civile përtej organizatave "think tank", duke përfshirë edhe organizata komunitare dhe grassroots, të cilat sjellin një perspektivë më të afërt me nevojat e terrenit. Ajo vlerësoi gjithashtu rëndësinë e regjistrit elektronik, por theksoi se vetë Komiteti mund të luajë një rol aktiv në identifikimin dhe përfshirjen e organizatave aktive, pavarësisht vonesave institucionale.

Në vijim, ajo argumentoi se plani i ri duhet të shmangë rrezikun që angazhimet të mbeten vetëm në letër dhe të mos prodhojnë ndryshime reale. Ajo theksoi nevojën për planifikim realist, diskutim të gjerë me komunitetet dhe ndërtim të një dialogu të vazhdueshëm ndërmjet institucioneve, organizatave të shoqërisë civile dhe aktorëve vendorë. Në këtë kuadër, ajo solli si shembull rrjete ekzistuese të organizatave që punojnë me komunitetet e margjinalizuara, gratë, të rinjtë dhe pushtetin vendor, duke sugjeruar që këto përvoja të shfrytëzohen më mirë në kuadër të OGP-së.

Ministrja Pirdeni, në vijim të kësaj ndërhyrjeje, e falënderoi për komentet dhe theksoi në veçanti rëndësinë e përfshirjes së të gjitha grupimeve dhe rrjeteve të organizatave që kanë fokus të caktuar tematik të jenë pjesë e këtij procesi. Ajo nënvizoi se plani i veprimit nuk duhet të kuptohet vetëm si një listë masash që zbatohen nga qeveria, por edhe si një hapësirë ku mund të reflektohen angazhime që ndërmerren nga vetë organizatat e shoqërisë civile, mbi baza vullnetare dhe sipas kapaciteteve të tyre. Sipas saj, kjo mund t’u shërbejë organizatave edhe në raport me donatorët, pasi prania e një angazhimi të reflektuar në planin e veprimit mund të forcojë legjitimitetin dhe argumentimin e tyre për financim.

Z. Indrit Seferi, përfaqësues i Shoqatës " MAYA"(Medical Association Youth Albania" në ndërhyrjen e tij, vlerësoi ecurinë e deritanishme të procesit, duke theksuar se nga këndvështrimi i tij ekziston një trend pozitiv në zhvillimin e OGP-së dhe në cilësinë e angazhimit si nga ana e institucioneve shtetërore, ashtu edhe nga ana e shoqërisë civile. Sipas tij, pavarësisht sfidave që vazhdojnë të ekzistojnë, përmirësimi i ekipeve dhe rritja e cilësisë së përfaqësimit krijojnë bazë të mirë për të arritur rezultate më të mira në vijim. Ai shprehu besimin se komunikimi dhe koordinimi do të mund të përmirësohen më tej dhe se çdo ide apo sugjerim që mund të mos adresohet gjatë takimeve mund të vijojë të dërgohet edhe më pas në formë të shkruar, për t’u reflektuar në proces.

Ministrja Pirdeni e falenderoi për angazhimin në këtë proces, si dhe  për kontributin konstruktiv të vazhdueshëm nga ana e shoqërisë civile. Më tej, ajo propozoi që fjala t’u jepej disa prej institucioneve të pranishme për të ndarë përvojën dhe qasjen e tyre në kuadër të planit të veprimit.

Z.Andi Memeti, Zëvendësministër i Ministrisë së Financave, theksoi se për të ishte hera e parë që merrte pjesë në një takim të tillë të Komitetit dhe e vlerësoi si shumë pozitive mundësinë për të dëgjuar drejtpërdrejt komentet e përfaqësuesve të shoqërisë civile. Ai paraqiti një përmbledhje të shkurtër të veprimtarive të ndërmarra nga Ministria e Financave në kuadër të Planit të Veprimit 2023–2025, duke theksuar se fokusi kryesor ka qenë ndërgjegjësimi dhe edukimi i publikut dhe i shoqërisë civile për transparencën fiskale, buxhetore dhe menaxhimin e financave publike. Ai përmendi si hapa konkretë raportimet periodike mbi ekzekutimin e buxhetit, deklaratën e riskut fiskal dhe veçanërisht “Buxhetin për Qytetarët”, të cilin e cilësoi si një nismë avantgardë për ta afruar informacionin buxhetor me publikun në një format më të thjeshtuar dhe më të kuptueshëm. Për sa i përket planit 2026–2030, ai sqaroi se Ministria e Financave po punon aktualisht në dy drejtime kryesore: hartimin e një pyetësori në bashkëpunim me shoqërinë civile dhe organizimin e takimeve informuese dhe konsultative me aktorët e interesuar. Ai theksoi gjithashtu se Ministria e Financave disponon një mekanizëm konkret bashkëpunimi me shoqërinë civile përmes "Komitetit Drejtues të Menaxhimit të Financave Publike", një forum i nivelit të lartë që drejtohet nga ministri dhe ku shoqëria civile ka mundësinë të marrë pjesë dhe të japë feedback të drejtpërdrejtë. Në përmbyllje, ai inkurajoi organizatat e shoqërisë civile që të angazhohen më shumë në këtë forum, i cili mblidhet çdo gjashtë muaj.

Ministrja Pirdeni falenderoi ZëvendësMinistrin e Financave për angazhimin, veçanërisht në fushën e transparencës buxhetore, dhe ia kaloi më tej fjalën përfaqësueses së Ministrisë së Drejtësisë.

Znj.Anairda Arizaj, Drejtor (i ngarkuar), Drejtoria e Politikave dhe Strategjive në Fushën e Drejtësisë në  Ministrinë  e Drejtësisë, sqaroi se ministria vijon të mbajë një rol aktiv në komponentin e aksesit në drejtësi, nëpërmjet masave të parashikuara në planin e veprimit dhe në bashkëpunim të ngushtë me institucionet dhe organizatat e shoqërisë civile. Ajo solli si shembull aktivitetet ndërgjegjësuese dhe fushatat e realizuara gjatë muajit shkurt në kuadër të javës për ndërgjegjësimin mbi mbrojtjen e viktimave të krimit, ku organizatat e shoqërisë civile kanë qenë të përfshira drejtpërdrejt në organizimin e sesioneve informuese në universitete, shkolla dhe gjimnaze.

Për sa i përket planit të ri të veprimit, ajo bëri të ditur se Ministria e Drejtësisë ka përgatitur tashmë një pyetësor që synon të mbledhë vlerësime dhe sugjerime nga shoqëria civile mbi fushat prioritare të ndërhyrjes dhe mbi punën e institucionit në këtë komponent. Sipas saj, pyetësori është dërguar dhe aktualisht priten kontributet dhe komentet nga aktorët e përfshirë.

Ministrja Pirdeni e falenderoi për këtë paraqitje dhe theksoi se, për shkak të përvojës që disa institucione tashmë kanë me procesin e OGP-së, është e rëndësishme që këto përvoja dhe leksione të ndahen edhe me institucionet e tjera për të ndihmuar në koordinimin dhe zbatimin më të mirë të angazhimeve.

Në vijim, ajo ia kaloi fjalën Znj. Ermelinda Pema, Drejtor i Drejtorisë së Monitorimit të Programeve të Transparencës pranë Zyrës së Komisionerit për të Drejtën e Informimit dhe Mbrojtjen e të Dhënave Personale,  duke e falënderuar për mbështetjen dhe përvojën e ndarë në lidhje me procesin e hartimit të planit të kaluar.

Znj. Ermelinda Pema theksoi se institucionalizimi i rrjetit të pikave fokale përbën një hap shumë të rëndësishëm dhe lidhet drejtpërdrejt me një nga sfidat e evidentuara edhe në raportin e IRM-së. Sipas saj, fakti që pikat fokale tashmë janë të identifikuara dhe të mbledhura në të njëjtën tryezë ndihmon në kuptimin më të drejtpërdrejtë të problematikave dhe të pritshmërive të shoqërisë civile, gjë që është më efektive sesa leximi i këtyre çështjeve vetëm në raportet që publikohen nga Sekretariati. Ajo vlerësoi gjithashtu se, ndonëse afatet kohore të procesit duken sfiduese, ato janë të realizueshme, pasi standardet janë të qarta dhe kalendari i përgatitur merr parasysh momentet kryesore që duhen respektuar për të arritur standardet minimale të kërkuara. Në këtë kuadër, ajo inkurajoi pikat fokale që të jenë sa më aktive dhe shoqërinë civile që t’i shfrytëzojë ato më shumë si hallka operative të procesit, duke theksuar se ky nuk është një proces që mund të mbahet vetëm nga kabineti apo sekretariati.

Z. Thano, në përmbyllje të diskutimeve u ndal te tek rëndësia e ruajtjes së kapitalit njerëzor dhe institucional të krijuar ndër vite në këtë proces. Ai theksoi se një nga shqetësimet kryesore është që përmirësimet e arritura të mos humbasin, veçanërisht në dritën e vlerësimeve të IRM-së që kanë evidentuar më herët problematika që lidhen me ndryshimet në kabinetet qeveritare dhe me përfshirjen e anëtarëve të shoqërisë civile në proceset e përfaqësimit. Sipas tij, nëse do të ketë ndryshime në urdhrin apo në rregulloren që përcakton funksionimin e komitetit, është e rëndësishme që përfaqësuesit e shoqërisë civile të përfshihen në këtë reflektim, në mënyrë që të kontribuojnë mbi bazën e përvojës së tyre konkrete. Ai theksoi gjithashtu se vetëm pesë anëtarë përfaqësojnë Këshillin Kombëtar të Shoqërisë Civile në këtë proces dhe se kjo e bën edhe më të rëndësishme ruajtjen dhe zhvillimin e kapaciteteve të krijuara. Në vijim, ai sugjeroi që të rishikohen edhe disa elemente të rregullores, përfshirë aspektet procedurale që lidhen me zhvillimin e mbledhjeve dhe komunikimin institucional, me qëllim që komiteti të funksionojë si një mekanizëm me pronësi të përbashkët dhe më efikas.

Ministrja Pirdeni, shprehu dakordësine me shumicën e pikave të ngritura dhe sqaroi një element specifik që lidhet me zhvillimin e mbledhjeve në ambientet e Këshillit të Ministrave. Ajo shtoi se përtej këtij sqarimi, rregullorja dhe mënyrat e komunikimit mbeten të hapura për përmirësim gjatë procesit të rishikimit dhe se të gjitha propozimet që synojnë rritjen e eficiencës dhe përmirësimin e njoftimit në kohë do të merren në konsideratë.

Në përmbyllje të diskutimit, Ministrja Pirdeni falenderoi të gjithë pjesëmarrësit për angazhimin dhe kontributet e tyre, u uroi një ditë të mbarë dhe theksoi se procesi do të vijojë me takime të tjera në vijim.

